
 
 

VENDIM  

 

Data e miratimit: 6 dhjetor 2012 

 

Lëndët me nr. 56/10 dhe 60/10 

  

Slavica DIMIÇ dhe Ivan GJOSHIÇ 

 

Kundër  

  

UNMIK-ut  

  

 

Paneli Këshillëdhënës për të Drejtat e Njeriut, i mbledhur më 6 dhjetor 2012, 

me anëtarët vijues të pranishëm: 

 

Z. Marek NOWICKI, Kryetar  

Znj. Christine CHINKIN  

Znj. Françoise TULKENS 

 

Të ndihmuar nga  

Z. Andrey ANTONOV, zyrtar ekzekutiv  

 

Pas shqyrtimit të ankesës së sipërpërmendur, të paraqitur në pajtim me nenin 1.2 të 

Rregullores së UNMIK-ut nr. 2006/12 të datës 23 mars 2006 për themelimin e Panelit 

Këshillëdhënës për të Drejtat e Njeriut, 

 

Pas diskutimeve vendosi si në vijim: 

 

 

I. PROCEDURA PRANË PANELIT 

   

 

1. Ankesat e znj. Slavica Dimiç (lënda nr. 56/10) dhe z. Ivan Gjoshiç (lënda nr.  60/10) u 

parashtruan më 30 mars 2010 nga përfaqësuesi i tyre ligjor dhe u regjistruan më 1 prill 

2010.  

 

2. Më 13 maj 2011, Paneli vendosi t’i bashkojë lëndët në pajtim me Rregullën 20 të 

Rregullores së Punës së Panelit. 

 

3. Më 18 janar 2012 dhe 25 shtator 2012, Paneli kërkoi nga përfaqësuesi ligjor i ankuesve të 

sigurojnë informacione plotësuese. Paneli nuk mori asnjë përgjigje. 

 

 



2 

 

II. FAKTET  

 

4. Ankuesit janë që të dy banorë të Kosovës. Ata theksojnë se ishin të punësuar nga 

ndërmarrja në pronësi shoqërore (NPSH) “Silosi” në Prizren deri në vitin 1999. Ankuesit 

pohojnë se pas vendosjes së UNMIK-ut në qershor të vitit 1999 ata u detyruan të 

largohen për shkaqe sigurie. 

 

5. Pasi mësuan se ndërmarrja e tyre në pronësi shoqërore po privatizohej, të dy ankuesit, 

përmes përfaqësuesit të tyre ligjor, parashtruan kërkesa pranë Agjencisë Kosovare të 

Mirëbesimit (AKM) duke kërkuar që të përfshihen në mesin e punëtorëve të cilët 

konsideroheshin se kanë të drejtë të marrin 20% nga të ardhurat e privatizimit. Kur 

AKM-ja e publikoi listën përfundimtare të punëtorëve të cilët kishin të drejtë të marrin 

20% të mjeteve nga privatizimi lidhur me “Silosi”, asnjëri nga ankuesit nuk u përfshi në 

listë. 

 

6. Ankuesit parashtruan ankesa kundër vendimit të AKM-së pranë Dhomës së Posaçme të 

Gjykatës Supreme të Kosovës për çështje që lidhen me Agjencinë e Mirëbesimit (Dhoma 

e Posaçme). Më 24 tetor 2006, Dhoma e Posaçme lëshoi një aktgjykim me të cilin pranoi 

ankesat e ankuesve si të bazuara, pasi ata kishin konstatuar fakte që tregonin se largimi i 

tyre nga NPSH-ja ku ata kishin punuar më parë ishte bërë për arsye diskriminuese, dhe 

kështu ata kishin të drejtë të marrin një pjesë të fitimeve nga privatizimi.  

 

7. Më 14 qershor 2007 dhe 19 maj 2008, përfaqësuesi i ankuesve parashtroi kërkesa pranë 

AKM-së që ata t’ua ndajnë klientëve të tij pjesën e fitimit prej 20% nga mjetet e 

privatizimit, në pajtim me aktgjykimin e Dhomës së Posaçme. Deri në mars 2010, 

ankuesit duket se nuk kishin marrë pagesë. Përfaqësuesi i ankuesve pohon se Sindikatat e 

Pavarura të Kosovës ishin të obliguar t’u paguajnë ankuesve mjetet nga privatizimi pas 

marrjes së aktgjykimit të Dhomës së Posaçme, që deri në mars 2010, me gjasë nuk ishte 

bërë. 

 

 

III. ANKESAT  

 

8. Ankuesit ankohen për faktin se Sindikata e Pavarur e Kosovës nuk e ekzekutoi 

aktgjykimin e Dhomës së Posaçme, që atyre u ndau një pjesë të fitimit të ish NPSH-së ku 

ata kishin qenë të punësuar. 

 

 

IV. LIGJI 

 

9. Para se të shqyrtohet rasti për bazueshmërinë e tij, Paneli duhet të vendosë nëse do ta 

pranojë rastin, duke marrë parasysh kriteret për pranim të përcaktuara në nenet 1, 2 dhe 3 

të Rregullores së UNMIK-ut nr. 2006/12. 

 

10. Në pajtim me nenin 3.1 të Rregullores së UNMIK-ut nr. 2006/12, Paneli mund të merret 

me një çështje vetëm pasi të ketë konstatuar se janë ndjekur të gjitha mjetet tjera për 

shqyrtim që janë në dispozicion për shkeljen e pohuar.   

 

11. Përkundër kërkesave të shumta të bëra nga Paneli, ankuesit nuk kanë dëshmuar se ata 

kanë shfrytëzuar të gjitha mjetet vendore në dispozicion. Për shembull, ankuesit nuk kanë 

siguruar dëshmi se ata kanë paraqitur kërkesë në gjykatën kompetente të Kosovës për 

ekzekutimin e aktgjykimit të lartcekur të Dhomës së Posaçme. Gjithashtu, ankuesit nuk 

kanë siguruar dëshmi se ata kanë parashtruar ankesë pranë gjykatës kompetente në 

Kosovë kundër Sindikatave të Pavarura të Kosovës për mospagesën e një pjese të fitimit 

nga privatizimi i NPSH-së në të cilën ata ishin të punësuar më parë.  

 

12. Prandaj, ankuesit nuk kanë dëshmuar se ata kanë shterur të gjitha mjetet tjera në 

dispozicion para se të parashtrojnë ankesë pranë Panelit, ashtu siç kërkohet me nenin 3.1 

të Rregullores së UNMIK-ut nr. 2006/12. 

 

13. Prandaj, ankesat duhet të hidhen poshtë për mosshterim të mjeteve, në pajtim me nenin 

3.1 të Rregullores së UNMIK-ut nr. 2006/12.  

 

 

PËR KËTO ASRYE, 

 

Paneli unanimisht, 

 

 

E SHPALL ANKESËN TË PAPRANUESHME. 

 

 

 

 

 

Andrey ANTONOV       Marek NOWICKI 

Zyrtar ekzekutiv         Kryetar   

 

 

 

 

 

 

 


